
Isabel gomez-acebo - teologoa 

«Niri gustatzen zait Jainkoak nire antza duela pentsatzea» 

Gizonak bailiran irudikatu dituzte erlijio gehienek beren jainkoak; kristaua da Isabel Gomez-Acebo teologoa, eta Jainkoari, aita bezala, ama ere dei dakiokeela aldarrikatzen du. 
arantxa iraola - IRUÑEA 

Gogoa Foroak gonbidatuta asteartean Iruñean hitzaldia eskaini zuen Isabel Gomez-Acebo (Madril, 1940) teologoak: Jainkoaren emakumezko aurpegia. 

«Gure Aita», dio kristauen otoitzik ezagunenak. «Gure ama» esaten has gaitezke? 

Bai. Ni maiz joaten naiz Ameriketak Estatu Batuetara, eta hango liturgietan ja She eta He agertzen dira; bi izenordeak erabiltzen dira, emakumezkoena eta gizonezkoena. Eta inori ez zaio arraroa egiten. 

Teologia feministaren oinarriak jartzen ari zarate zenbait aditu. Zer dakar Jainkoa ama bezala ere ikusteak? 

Denok lotzen ditugu amekin zenbait ideia: leialtasuna, errukia, babesa, goxotasuna... Nik uste dut ideia horiek bateratzeak Jainkoa aberastu egiten dutela. Eta emakumeak ere aberastu egiten ditu Jainkoak beren antza duela pentsatzeak. Niri gustatzen Jainkoak gure antza duela pentsatzea; gustatzen zait nire antza duela pentsatzea. 

Kristautasuna ez da matxismoan garatu den erlijio bakarra, ezta? 

Ez. Hinduismoan, esaterako, ezinezkoa da emakume batek salbaziorako bidea hartzea, emakume batek, emakume izateagatik, ezin du salbatu. Ondo portatzen bada, bere hurrengo bizitzan gizon bat izatea lortuko du, eta orduan salba daiteke. Erlijio gehienekin gertatu da hori. Budismoa eta taoismoa dira, agian, berdintasunetik hurbilen daudenak. 

Bibliak zer dio gai honi buruz? 

Biblian Jainkoa ez da gizonezkoa, ezta emakumezkoa ere. Analogiak, sinbologiak eta metaforak erabiltzen ditu Jainkoaz hitz egiteko, eta, batez ere, Jainkoaz gizon moduan hitz egiten dute; baina badira emakumezkoekin lotzeko erreferentziak ere. Eta Genesia oso argia da: «Bere irudira sortu zituen; gizon eta emakume». Emakumeok gogorarazi behar dugu gu ere hor gaudela. 

Baina gizaldiak eta gizaldiak daramatzagu soilik gizona den jainko batean pentsatzen... 

Zibilizazioak androzentrikoak izan dira, patriarkalak. Boterea gizonezkoen esku egon da, emakumezkoak bigarren mailakoak izan gara, eta bigarren mailakoak ez du inoiz balio Jainkoa irudikatzeko. Jainkoa, onena da. Eta gizaldi askotan, gu, emakumeak, ez gara onena izan... Horrek ezinezkoa egiten zuen guk, gure emetasuna jainkoan islatuta ikustea. Gizonezkoen mailara heltzen ari garen neurrian, ordea, haiek bezain onak garela esan dezakegu, eta berdintasun horrek iritsi behar du jainkoaz mintzo diren sinbolo eta metaforetara ere. 

Jesus Nazarethekoak ere emakumeei leku berezia egin ziela diozu, ezta? 

Bigarren mailako herritarrak ziren garai hartan emakumeak, baina berak ikasletzat hartu zituen. Nori eman zion berpizkundearen berri? Emakume bati. Maria Madalenari. Ahaztu egin zaigu hori, eta prostituta bat bailitzan agertzen da... Inoiz ez zen prostituta izan, baina Elizaren historiak hala erakutsi du. Zergatik? Ezin zutelako onartu Jesusek emakumeko bat adiskide izatea. Emakume bat emazte izan daitezke, edo alaba, edo ama. Baina adiskidea? Ba halaxe zen, Jesusen laguna zen. Bien arteko sexu harremanei buruz hitz egiten da egun... Hori esateko funtsik esateko ez dago. Sinesmen bera zuten bi lagunen arteko adiskidetasuna zen beraiena... Ederra iruditzen zait niri. 

«Aita» hots egin zion Nazaretheko Jesusek ere Jainkoari, ez «ama»... 

Noski. Atera kontuak, garai hartan pentsaezina izango zen Jesus Jainkoari femeninoan zuzentzea. Jainkoari irain egitea izango litzateke hori, biraoa. 
Egungo Eliza Katolikoa emakumeengandik oso urrun dago, ezta? 

Beno, hurbilduko da. Gure arazoa ere bada. Behetik egiten dira iraultzak. Denok gara Eliza. 

Emakumeak apaiz bai? 

Nik Ebanjelioa irakurri eta ez dut ikusten emakumeak apaiz egiteko eragozpenik. Iritsiko da. Hala ere, lehenago ikusiko ditugu gizonezko apaiz ezkonduak... Gizonek egiten dituzte legeak, gizonentzat. Aurrena gizonen arazoak konponduko dituzte. 

Eta kontrazepzio gaietan eta duen moral hertsian bada aldaketarik? 

Hor aldaketa ezinbestekoa da. Gai horietan, gainera, Elizako hierarkiak gauza batzuk esaten ditu, baina, gero, ehunka apaiz ezagutzen ditut nik bestelako mezua ematen dutenak. «Ez da kasurik ere», esaten dute. Dibortzio handia dago hor Elizaren baitan. Baina aldaketak etorriko dira gai horietan, bizkor, gainera. Seguru. 

Jainkoa gure baitan dagoen bide-laguna da zuretzat... 

Bai, bai, bai. Jainkoa gure kontzientzia da. Gure barruan dago eta indarra eta bizitza ematen dizkigu bere eskuak izateko, bere oinak izateko, bere hitza izateko... Horretarako behar gaitu. 
Denok gara, beraz, Jainkoa? 

Niretzat bai. Denok, Jainkoak suspertuta, elkarrekin dantza egiten dugula pentsatzea gustatzen zait. 

Nola ulertu oreka zoragarri horretan oinazea, gaiztakeria eta miseria? 

Hori da betiko galdera handia. Inork ez du erantzunik aurkitu. Pentsatu nahi dut, Jainkoak ere bizi duela miseria, eta sufritu egiten duela... Ez dut pentsatu nahi ahalguztiduna dela eta ez duela hori saihesteko ezertxo ere egiten. 
